Vendim nr. 64 datë 29.03.2017
Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar   i   Gjykatës  Kushtetuese

Fatos Lulo,

Anëtar    i        “             “

Fatmir Hoxha,

Anëtar    i        “             “

në datën 29.03.2017 mori në shqyrtim paraprak kërkesën me nr.64 Akti, që i përket:
KËRKUESE: 


SHOQËRIA “KLAME” sh.p.k.
OBJEKTI: 
Konstatimi i cenimit të së drejtës për një proces të rregullt ligjor si pasojë e mosgjykimit të çështjes brenda një afati të arsyeshëm ligjor.
BAZA LIGJORE: 
Nenet 42, 131/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut (KEDNJ); ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I
1. Nga kërkesa e paraqitur në Gjykatën Kushtetuese rezulton se kërkuesja, shoqëria “Klame” sh.p.k., ofron shërbime prodhime dhe përpunimi druri dhe metali. Kërkuesja e përfaqësuar nga administratori Gëzim Shehi ka lidhur me Bashkisë e Elbasanit në datën 05.11.2009 një kontratë shitjeje (kërkuesja nuk ka parashtruar asnjë informacion për kontratën e lidhur). Si pasojë e mospërmbushjes së detyrimit nga Bashkia Elbasan, shoqëria “Klame” sh.p.k. i është drejtuar gjykatës me objekt detyrimin e Bashkisë Elbasan për përmbushjen e detyrimit kontraktor, konkretisht pagimin e çmimit të shitjes së mallrave sipas kontratës së shitjes së datës 05.11.2009, si dhe kamatëvonesat. Kërkuesja ka parashtruar se çështja është regjistruar në Gjykatën e Apelit Administrativ në datën 15.07.2015 dhe deri në ditën e paraqitjes së kërkesës në Gjykatën Kushtetuese nuk është caktuar data për zhvillimin e seancës.

II
2. Kërkuesja, shoqëria “Klame” sh.p.k., i është drejtuar Gjykatës Kushtetuese duke pretenduar cenimin e së drejtës për një proces të rregullt ligjor si pasojë e moszhvillimit të gjykimit brenda një afati të arsyeshëm ligjor. Për legjitimimin ratione temporis dhe ratione materiae, Gjykata ka pranuar se kërkesat për cenimin e së drejtës për një gjykim brenda një afati të arsyeshëm mund të merren në shqyrtim, pavarësisht se gjykimi për mbrojtjen e të drejtave, lirive dhe interesave kushtetues dhe ligjorë të tyre ende nuk ka përfunduar në të gjitha shkallët e gjykimit prej gjykatave të juridiksionit të zakonshëm (shih vendimin nr.51, datë 20.07.2015 të Gjykatës Kushtetuese).
3. Kolegji konstaton se nga kërkesa e depozituar i vetmi informacion që jepet është se kërkuesja ka lidhur një kontratë shitje me Bashkinë e Elbasanit dhe çështja është në gjykim në Gjykatën Administrative të Apelit Tiranë.

4. Për sa më sipër, Kolegji vlerëson se pretendimet e parashtruara nga kërkuesja nuk janë shoqëruar me dokumente të mjaftueshme provuese.
5. Në këto kushte, bazuar në nenin 31/2 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar, Kolegji çmon se kërkesa është e paplotë dhe i kthehet kërkuesit për plotësim të dokumentacionit përkatës, si, kërkesëpadia, vendimi i Gjykatës Administrative të Shkallës së Parë, ankimi në Gjykatën Administrative të Apelit Tiranë, vërtetimi kur është regjistruar ankimi, si dhe në cilën fazë të gjykimit ndodhet çështja pranë Gjykatës Administrative të Apelit Tiranë.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të nenit 31/2 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
Kthimin e kërkesës për plotësim brenda afatit dyjavor nga marrja dijeni.

